
CHAPTER 1

Syedara Filemon, sabat dan rakan kamoe! Ulôn, Paulus, sidroe ureuëng huköman

sabab lé Isa Almaseh, meusajan deungon syedara ulôn Timotius, kamoe tuléh surat nyoe

keu gata

2 dan keu jeumaáh nyang na meusapat dirumoh gata; meunan cit keu syedara tanyoe

ureuëng inong nyang nan jih Apfia dan rakan saboh peujuangan ngon geutanyoe

Arkhipus.

3 Kamoe meuharab that seumoga Allah Bapak geutanyoe dan Tuhan Isa Almaseh geubri

beureukat dan seujahteura ubak gata.

4 Tieb-tieb ulôn meudoá, ulôn kheun nan Gata dan lôn lakée teurimong gaséh ubak Po

teu Allah.

5 Sabab ulôn deungoe bahwa Gata biet-biet meuiman ubak Tuhan Isa dan gata gaséh

banmandum umat Allah.

6 Ulôn meudoá mangat meusyedara geutanyoe sibagoe ureuëng-ureuëng meuiman

teuma jipeuhase peungeurtian nyang leubeh rayeuk ateueh banmandum beureukat nyang

na bak geutanyoe sabab meusaboh ngon Almaseh.

7 Syedara lôn Filemon, geunaséh gata ateueh banmandum umat Allah, keubiet mangat

that até lôn dan ngon lagée nyan ka teubri durongan keu ulôn nyoe! Banmandum umat

Allah ka jeuet keu geumbira sabab lé Gata.

8 Ngon sabab nyan, sibagoe sidroe syedara nyang saboh iman, ulôn jeuet mantong lôn

peurintah Gata keu Gata peubuet peue mantong nyang meuseuti Gata peubuet.

9 Teuma sabab ulôn kugaséh Gata, nyang kheueh sabab jih lôn lakée mantong. Ulôn

nyoe sidroe ureuëng tuha nyang jinoenyoe teungoh keunong teun lam peunjara sabab lé

Isa Almaseh.

10 Ulôn, Paulus, nyang lôn peugah nyoe keuhai Onesimus, aneuëk ulôn lam Almaseh.

Sabab lam peunjara nyoe ulôn ka jeuet keu bapak rohani jih.

11 Yoh masa ilée jih nyan hana meuguna nibak gata, teuma watée nyoe jihnyan ka na

guna, kon mantong keu gata, teuma keu ulôn cit teuma.

12 Jinoenyoe ureuëng nyang ulôn gaséh nyan lôn kirém lom ubak gata.

13 Nyang sikeubit jih ulôn keuneuk teun jih nyan meusajan ulôn sibagoe geunantoe gata,

mangat jihnyan jeuet jitulông lôn, simantong ulôn teuteun lam peunjara nyoe sabab lôn

peusampoe Haba Gét nyang teuka nibak Allah.

14 Teuma ulôn hana kutem peubuet sapeue pi meunyoe Gata hana situju. Ulôn leubeh

galak meunyoe Gata peubuet deungon até gata nyang rila; ulôn hana kutem paksa gata.

15 Mungken Onesimus jijak nibak Gata teuma sikeujab mangat Gata jeuet meuteumé jih



nyan lom teuma keu siumu masa.

16 Jinoenyoe jihnyan kon mantong sidroe namiet keu Gata; jihnyan leubeh nibak nyan.

Jihnyan na kheueh sabe ureuëng Kristen nyang teucinta. Jihnyan meuguna that nibak

ulôn, peuteuk lom keu gata! Teuntée jihnyan meuguna that bah kheueh sibagoe namiet

meunan cit sibagoe sidroe syedara lam Tuhan!

17 Lé sabab nyan, sabab Gata ta anggab ulôn rakan sabe ureuëng Kristen, teurimong

kheueh lom teuma Onesimus saban lagée Gata tateurimong ulôn.

18 Meunyoe jihnyan meusalah atawa meu utang nibak gata, bah kheueh ulôn nyang

tanggong banmandum nyan.

19 Deungon lagée nyan, bah kheueh ulôn teumuléh keudroe disinoe: Ulôn, Paulus, teuma

lôn bayeue banmandum nyan. (Teuntée hana peureulée lôn peuingat bahwa Gata

keudroe na utang nibak ulôn, na kheueh udeb gata nyang barô sibagoe ureuëng Kristen.)

20 Lé sabab nyan, deumi Tuhan cuba kheueh gata tulông ulôn, peumangat kheueh até

ulôn sibagoe syedara lam Almaseh.

21 Ulôn tuléh suratnyoe sabab yakén bahwa Gata teuma tapeubuet peue nyang ulôn

lakée. Dan keubiet ulôn teupeue bahwa Gata teuma tapeubuet leubeh nibak nyan.

22 Meunan cit teuma, tulông kheueh gata tinggai saboh kama keu ulôn di rumoh gata,

sabab ulôn meuharab Allah geukabui doá Syedara banmandum dan geuba lom teuma

ulôn ubak gata.

23 Epafras, nyang na meusajan ulôn lam peunjara sabab lé Isa Almaseh, jikirém saleuem

keu gata.

24 Dan teurimong kheueh teuma saleuem rakan-rakan lôn: Markus, Aristarkus, Demas

dan Lukas.

25 Seumoga Tuhan Isa Almaseh geubri beureukat ubak gata. Horeumat kamoe, Paulus 

